
Ri apóstol Pablo kuchap u tzꞌibꞌaxik jun carta chik 
chke ri qachalal kojonelabꞌ aj Corinto

1  1 In waꞌ, ri Pablo, in apóstol. In jun chke ru taqoꞌn ri Jesucristo. 
Je waꞌ nu bꞌanik rumal chi are u rayibꞌal ri Dios. Ri in, wachiꞌl ri 

qachalal Timoteo, kintzꞌibꞌaj bꞌi waꞌ we wuj riꞌ chke ri qachalal kojonelabꞌ 
che ri Dios ri e kꞌo pa ri tinimit Corinto, xuqujeꞌ chke konojel ri e rech ri 
Dios ri e kꞌo pa taq ri tinimit re Acaya. 2 Are ta bꞌaꞌ ri Dios qa Tat xuqujeꞌ 
ri Qajaw Jesucristo kutoqꞌobꞌisaj i wäch, kubꞌano chi kuxlan ri iwanimaꞌ.

Ri apóstol Pablo kukuꞌbꞌi u kꞌux chrij ri Dios chupam ri kꞌäxkꞌol
3 Qaya bꞌaꞌ u qꞌij ri Dios ru Tat ri Qajaw Jesucristo. Ri Areꞌ are qa Tat 

ri kel u kꞌux chqe, are ri qa Dios ri amaqꞌel kukuꞌbꞌisaj qa kꞌux. 4 Ri Dios 
kukuꞌbꞌisaj qa kꞌux chupam ronojel ri kꞌäx ri käqariqo rech ri uj xuqujeꞌ 
kujkowinik käqakuꞌbꞌisaj ki kꞌux ri tajin käkiriq kꞌäx. Jas ru kuꞌbꞌisaxik qa 
kꞌux uj u bꞌanom ri Dios, jeꞌ käqaꞌn uj chukuꞌbꞌisaxik ki kꞌux ri e areꞌ. 5 Jeꞌ jas 
ri uj sibꞌalaj tajin käqariq qe ri kꞌäx ri xuriq ri Cristo, are kꞌu rumal ri Cristo 
xuqujeꞌ sibꞌalaj käkuꞌbꞌisax na qa kꞌux uj. 6 Rumal riꞌ we ri uj käqariq kꞌäx, 
käqariq waꞌ rech ri ix käkuꞌbꞌisax i kꞌux, xuqujeꞌ kiriq ru tobꞌanik ri Dios. We 
kꞌu käkuꞌbꞌisax qa kꞌux rumal ri Dios, je kꞌu riꞌ käbꞌan chqe rech ri ix xuqujeꞌ 
käkuꞌbꞌisax i kꞌux, kiriq kꞌu na ru tobꞌanik ri Dios. Je riꞌ kixkowinik kichꞌij ri 
kꞌäxkꞌol rukꞌ paciencia junam jas ri kꞌäxkꞌol ri tajin käqariq uj. 7 Sibꞌalaj kuꞌl 
qa kꞌux chiwij rumal chi qetam chi jas ri ix tajin kiriq iwe ri kꞌäxkꞌol, je riꞌ 
xuqujeꞌ kiriq na iwe ri kuꞌlbꞌal kꞌux ri kuya ri Dios.

8 Qachalal, käqaj chi kiwetamaj chi sibꞌalaj nim ri kꞌäx ri xqariq pa 
Asia. Sibꞌalaj nim kꞌut ri kꞌäx ri xqariqo chi man kꞌo tä chi qa chuqꞌabꞌ 

chuchꞌijik waꞌ. Ri uj man kuꞌl tä chi qa kꞌux chi kujkꞌasiꞌk, xane 
xqachomaj chi kujkäm wi na. 9 Xqanaꞌ chi jeꞌ ta ne qꞌatom tzij chqij chi 
kujkämisaxik. Xqakꞌulmaj kꞌu waꞌ we kꞌäx riꞌ rech käqetamaj käkuꞌbꞌi qa 
kꞌux chrij ri Dios ri keukꞌastajisaj ri käminaqibꞌ. Man käkuꞌbꞌi tä kꞌu qa 
kꞌux chbꞌil qibꞌ uj. 10 Ri Dios xujutoꞌ chuwäch ri kꞌäxalaj kämikal, xuqujeꞌ 
kujutoꞌ na. Qa kuꞌbꞌam qa kꞌux chrij ri Areꞌ chi kutaqej na qa toꞌik. 11 Je 
waꞌ kubꞌan na chqe we ri ix kujitoꞌ rukꞌ ri oración ri kibꞌan pa qa wiꞌ. We 
e kꞌia ri käkaꞌn orar pa qa wiꞌ, e kꞌia riꞌ xuqujeꞌ ri kemaltioxin na che ri 
Dios rumal ri nimaq taq u tewchibꞌal pa qa wiꞌ.

Ri apóstol Pablo kubꞌij jas che man xeꞌ tä chik pa ri tinimit Corinto
12 Kꞌo ri sibꞌalaj kuya kikotemal chqe. Are laꞌ chi käqanaꞌ pa qanimaꞌ 

chi chꞌajchꞌoj ri qa kꞌaslemal xuqujeꞌ chi qas utz ri qa chomanik waral 
cho we uwächulew. Más kꞌu na jeꞌ ri qa bꞌanik waꞌ chixol ix xuqujeꞌ. Man 
xaq tä kꞌu rukꞌ ri qa noꞌj uj jeꞌ qaꞌnom waꞌ, xane are ri Dios uj u toꞌm 
rukꞌ ri nimalaj u toqꞌobꞌ. 13 Ri qa tzꞌibꞌam bꞌi chiwe chupam taq ri qa wuj 
are xaq xuwi ri kixkowinik kisikꞌij, ri kixkowinik kichꞌobꞌo. Kuꞌl kꞌu nu 
kꞌux chi qas kixkowinik kichꞌobꞌ na ronojel ri qa tzꞌibꞌam bꞌik, 14 jeꞌ jas 
ri i chꞌobꞌom jubꞌiqꞌ kämik, rech pa ri qꞌij ri käpe ri Qajaw Jesús, ri ix 
kixkowinik kixkikot na qumal uj, jeꞌ jas ri uj kujkikot na iwumal ix.

15 Xkuꞌbꞌi kꞌu nu kꞌux chrij ronojel waꞌ, je riꞌ chi ri in nabꞌe kanoq 
xinchomaj kinopan iwukꞌ ix, rech je riꞌ qas kixkikotik rumal chi kamul 
kinopan iwukꞌ. 16 Xinchomaj chi kinopan iwukꞌ aretaq kineꞌ pa Macedonia. 
Xinchomaj kꞌut chi aretaq kintzelej loq pa Macedonia kinopan chi na iwukꞌ 
jumul chik. Je riꞌ ri ix xixkowin ta xinutoꞌ rech kintaqej chi ri nu bꞌe, kineꞌ 
pa Judea. 17 ¿A xa lo man qas utz tä u chomaxik xinbꞌano aretaq xinchomaj 
u bꞌanik waꞌ? ¿A kichomaj ix chi xaq kinbꞌan ri nu chomanik jas ri kubꞌan 
jun winaq ajuwächulew ri kubꞌij: “Je riꞌ kinbꞌano,” te kꞌu riꞌ kubꞌij chik: 
“Man jeꞌ taj”? —kächa riꞌ. 18 Ri Dios kꞌut kilowik chi ri uj man käqabꞌij 
tä chiwe: “Je riꞌ käqaꞌno,” te kꞌu riꞌ käqabꞌij chik: “Man jeꞌ taj,” —mujcha 
ne lo. 19 Je riꞌ, rumal rech ri Cristo Jesús ru Kꞌojol ri Dios ri käqatzijoj uj 
chiwe, ri in, ri Silvano xuqujeꞌ ri Timoteo. Ri Areꞌ kꞌut man kꞌo tä jumul ri 
kubꞌij: “Jeꞌ,” te kꞌu riꞌ kubꞌij chik: “Man jeꞌ taj,” —man kächa tä riꞌ. Ru Loqꞌ 
Pixabꞌ ri Dios rumal ri Cristo amaqꞌel ronojel qꞌij are ri qas tzij. 20 Ronojel 
kꞌu ri u bꞌim ri Dios, jeꞌ kel na rumal ri Cristo. Rumal riꞌ aretaq käqaya 
u qꞌij ri Dios käqabꞌij: “¡Amén!” —kujchaꞌ, rumal ri Cristo Jesús. 21 Tzare 
kꞌu ri Dios ri xbꞌanow chqe chi ri ix xuqujeꞌ ri uj qa jikibꞌam ri qanimaꞌ 
chrij ri Cristo, xuqujeꞌ xujutaso rech käqajach qibꞌ pu qꞌabꞌ ri Areꞌ. 22 Xukoj 
qetal chi ri uj rech ri Areꞌ. Ri Loqꞌalaj Espíritu kꞌut ri xuya pa qanimaꞌ, are 
kꞌutbꞌal waꞌ chi qas tzij kuya na ronojel ri xuchiꞌj chqe.

23 Kꞌä mäjaꞌ kꞌu kinopan iwukꞌ pa Corinto jas ri xinchomaj nabꞌe. Are ri 
Dios ri kilowik, retam kꞌu ri Areꞌ ri qas kꞌo pa wanimaꞌ, chi xa rumal chi 

kintoqꞌobꞌisaj i wäch man xinopan taj. 24 Man xa tä kꞌu käqaj kujtaqan pi 
wiꞌ rech kikojo jachike ri käqaj uj. Qilom kꞌut chi i jikibꞌam iwanimaꞌ, qas 
ix kojoninaq. Xane ri uj xa käqaj kujtobꞌan iwukꞌ rech qas kixkikotik.

2  1 Rumal riꞌ xinchomaj in chi man kinopan tä iwukꞌ jumul chik ri xa 
ta bꞌis kinya chiwe aretaq kinopanik. 2 We kꞌu ri in kinya bꞌis chiwe, 

¿jachin ta chik ri kuya kikotemal chwe in? Xaq xuwi ri ix riꞌ ri xa nu yoꞌm 
bꞌis chiwe kixkowin chubꞌanik waꞌ. 3 Rumal riꞌ xintzꞌibꞌaj bꞌi ri jun wuj 
chik chiwe. Are laꞌ chi man kwaj taj kineꞌk rech xa kinriqa bꞌis iwumal, 
xane rajwaxik kibꞌano chi käkikot wanimaꞌ. Kuꞌl kꞌu nu kꞌux chi aretaq 
kinkikot na in, ri ix xuqujeꞌ kixkikot na wukꞌ. 4 Aretaq kꞌut xintzꞌibꞌaj bꞌi 
ri jun wuj chik chiwe, sibꞌalaj in okinaq il, sibꞌalaj xinbꞌisonik, tajin kꞌu 
kinoqꞌik. Man xintzꞌibꞌaj tä kꞌu bꞌik rech xa kixbꞌisonik, xane are kwaj chi 
kiwetamaj chi sibꞌalaj kixwaj nimalaj iwonojel.

Ri apóstol Pablo kusach u mak ri jun ri 
bꞌanowinaq kꞌäx chkixol ri kojonelabꞌ

5 We kꞌo jun chiwe u yoꞌm bꞌis chwe, man xuwi tä chwe in riꞌ u yoꞌm wi, 
xane u yoꞌm jubꞌiqꞌ riꞌ chiwe ix iwonojel. “Jubꞌiqꞌ,” —kinchaꞌ. Jeꞌ kinbꞌij 
waꞌ rech man kinbꞌan tä sibꞌalaj nim ri kꞌäx che ri ajmak. 6 Ri kꞌäjisabꞌal u 
wäch ri achi riꞌ ri xiya che aretaq ximulij iwibꞌ, xaq rukꞌ bꞌaꞌ laꞌ. 7 Kämik 
kꞌut, xa chisacha u mak, chikuꞌbꞌisaj kꞌu u kꞌux. We ne man kuchꞌij tä 
chik, kuya kꞌu kan ronojel rumal ri nimalaj u bꞌis. 8 Rumal riꞌ kixinbꞌochiꞌj 
chi kikꞌut chi jumul ri utzil iwanimaꞌ che ri areꞌ jas ri i bꞌanom petinaq 
loq. 9 Xa kꞌu rumal waꞌ xintzꞌibꞌaj bꞌi ri nabꞌe wuj chiwe chrij waꞌ. Je riꞌ 
xinbꞌano che rilik, xuqujeꞌ che retamaxik we ri ix qas tzij kinimaj ronojel 
ri kinbꞌij chiwe. 10 Jachin kꞌu ri kisach u mak ix, che apachike mak ru 
bꞌanom, ri in xuqujeꞌ kinsach u mak. We kꞌo jun nu sachom u mak, nu 
sachom u mak riꞌ chuwäch ri Cristo rumal chi kintoqꞌobꞌisaj i wäch ix, we 
qas tzij kꞌo mak ri rajwaxik kinsacho. 11 Jeꞌ qaꞌna waꞌ rech ri Satanás man 
kujuchꞌak taj. Qas qetam kꞌut jas ri tajin kuchomaj u bꞌanik ri areꞌ.

Ri apóstol Pablo xbꞌisonik aretaq xopan pa ri tinimit 
Troas rumal chi man xuriq tä ri Tito

12 Aretaq xinopan pa ri tinimit Troas chutzijoxik ri Utzalaj Tzij re ri 
Evangelio chrij ri Cristo, xyiꞌ chwe chi kuyaꞌ kintzijoj na ru Loqꞌ Pixabꞌ 
ri Dios chilaꞌ. 13 Pune je riꞌ, sibꞌalaj xinok il rumal chi man xinriq tä ri 
qachalal Tito. Rumal riꞌ xinel bꞌi kukꞌ ri qachalal kojonelabꞌ chilaꞌ, xineꞌ 
kꞌu pa Macedonia.

Waral käqil wi chi kujchꞌakan na rumal ri Cristo
14 Maltiox bꞌaꞌ che ri Dios ri kuya chqe chi amaqꞌel ronojel qꞌij 

kujchꞌakan na rumal ri Cristo Jesús. Rumal kꞌu qech uj kel u tzijol ru Loqꞌ 

Pixabꞌ ri Areꞌ jeꞌ jas jun kꞌokꞌalaj kunabꞌal ri käjabꞌun ri ruxlabꞌ. 15 Je riꞌ, 
rumal chi ri uj jeꞌ qa bꞌanik jas u kꞌokꞌal ri incienso ri käyiꞌ che sipanik 
cho ri Dios rumal ri Cristo. Käjabꞌun kꞌu ri ruxlabꞌ chkixol ri winaq ri 
käkiriq ru tobꞌanik ri Dios, xuqujeꞌ chkixol ri winaq ri xa käsach na ki 
wäch. 16 Chke ri winaq ri xa käsach na ki wäch we incienso riꞌ are jeꞌ 
jas ri ruxlabꞌ jun kunabꞌal ri käkämisanik. Chke kꞌu ri winaq ri käkiriq 
ru tobꞌanik ri Dios are jeꞌ jas ri ruxlabꞌ jun kꞌokꞌalaj kunabꞌal ri kuya 
kꞌaslemal. ¿Jachin ta kꞌu lo ri qas käkowin chubꞌanik waꞌ we chak riꞌ 
chutzijoxik ru Loqꞌ Pixabꞌ ri Dios? 17 Ri uj man xa tä chꞌakoj tajin käqaꞌn 
chrij ru Loqꞌ Pixabꞌ ri Dios, jas ri käkaꞌn kꞌia winaq, käkiyuj kꞌut rukꞌ 
ri man qas tzij taj. Xane rukꞌ ri jikomal qanimaꞌ käqatzijoj ri qas tzij 
chuwäch ri Dios rumal chi uj u taqoꞌn ri Areꞌ, uj patänil taq re ri Cristo.

Ri uj are käqatzijoj ri kꞌakꞌ trato ri xubꞌan ri Dios qukꞌ uj

3  1 Aretaq jeꞌ käqabꞌij waꞌ, ¿a kichomaj ix chi xa tajin käqachaplej chi 
jumul u yaꞌik qa qꞌij chbꞌil qibꞌ? ¿A rajwaxik ne lo käqaya jujun taq 

wuj chiwe ri kubꞌij wi chi uj utz? ¿A rajwaxik chi käqataꞌ bꞌi jujun taq qa 
wuj chiwe ri kubꞌij wi chi uj utz, junam jas ri käkaꞌn jujun winaq chik? 
2 Man jeꞌ tä riꞌ, rumal chi xaq xuwi ix riꞌ ri ix ri wuj ri kajwataj chqe. 
Ix jeꞌ ta ne jun wuj ri tzꞌibꞌtal pa taq ri qanimaꞌ. Konojel kꞌu ri winaq 
kekowinik käketamaj waꞌ, käkisikꞌij kꞌu u wäch. 3 Ri ix, ix jeꞌ jas jun wuj 
ri tzꞌibꞌam rumal ri Cristo ri jachom qumal uj. We wuj riꞌ man tzꞌibꞌam 
tä u wäch rukꞌ tinta, xane rukꞌ ri Loqꞌalaj Espíritu rech ri kꞌaslik Dios. 
Man e are tä tzꞌibꞌ ri xa cho tzꞌalam taq abꞌaj e tzꞌibꞌam wi, xane pa taq ri 
kanimaꞌ winaq.

4 Kuꞌl kꞌu qa kꞌux chrij ri Dios rumal ri Cristo chi qas tzij waꞌ ri 
käqabꞌij. 5 Man xaq tä kꞌu uj pa qe wi kujkowin chubꞌanik ri käqaꞌno, xane 
ronojel ri kujkowin chubꞌanik, are ri Dios ri käyoꞌw chqe chi kujkowinik 
chubꞌanik waꞌ. 6 Tzare kꞌu ri Dios xyoꞌw chqe chi kujkowinik kujpatänin 
che ri Areꞌ rukꞌ jun kꞌakꞌ trato. Man are tä ru nimaxik jun taqanik ri 
xa tzꞌibꞌtalik, xane jun kꞌaslemal waꞌ ri kuya ri Loqꞌalaj Espíritu chqe. 
Ri Pixabꞌ ri Tzꞌibꞌtalik kuqꞌat tzij puwiꞌ jun chi käkämisaxik. Are kꞌu ri 
Loqꞌalaj Espíritu kuya kꞌaslemal.

7 We Pixabꞌ riꞌ ri xutzꞌibꞌaj ri qa mam Moisés, xtzꞌibꞌax waꞌ cho tzꞌalam 
taq abꞌaj. Xpe kꞌu rukꞌ ri jeꞌlalaj u juluwem ri Dios ri sibꞌalaj kꞌo u 
chuqꞌabꞌ, je riꞌ chi ri winaq aj Israel man xekowin tä chik xekaꞌy chupalaj 
ri qa mam Moisés, rumal chi sibꞌalaj käjuluw ru palaj. Pune je riꞌ, nojim 
kꞌut xtäni waꞌ we juluwem riꞌ. We ri Pixabꞌ riꞌ ri kuqꞌat tzij puwiꞌ jun chi 
käkämisaxik, sibꞌalaj nim u qꞌij waꞌ xpetik, 8 ¿a mat kꞌu sibꞌalaj nim chi 
na u qꞌij waꞌ ru Loqꞌ Pixabꞌ ri Dios ri kuya ri Loqꞌalaj Espíritu chqe? ¡Jeꞌ, 
je riꞌ! 9 Kel kubꞌij waꞌ: We ri Pixabꞌ ri xa xukꞌam loq kämikal pa qa wiꞌ 
sibꞌalaj xnimar u qꞌij, ¿a mat sibꞌalaj nim chi na u qꞌij waꞌ ru Loqꞌ Pixabꞌ 

a 4:4 “Ri dios re we uwächulew riꞌ” kel kubꞌij ri Itzel, ri Satanás. 

ri Dios ri kubꞌij chi kuyaꞌ käjikomataj ri qanimaꞌ cho ri Dios? 10 Je riꞌ, 
rumal chi ri Pixabꞌ ri sibꞌalaj xnimar u qꞌij nabꞌe, kämik man nim tä chi 
u qꞌij waꞌ. Are sibꞌalaj nim chi na u qꞌij we jun chik riꞌ chuwäch ri jun 
ri kꞌo nabꞌe. 11 We kꞌu sibꞌalaj xnimar u qꞌij ri ojer trato ri xa kiebꞌ oxibꞌ 
qꞌij xubꞌan u patän, sibꞌalaj nim chi bꞌaꞌ na u qꞌij waꞌ ri kꞌakꞌ trato ri man 
käkꞌis tä na u wäch.

12 Rumal kꞌu rech chi chrij waꞌ kuꞌl wi qa kꞌux, xa je riꞌ man käqaxej 
tä qibꞌ kujchꞌawik. 13 Man jeꞌ taj käqaꞌno jas ri xubꞌan ri qa mam Moisés 
ri xukoj jun chꞌuqbꞌal u palaj rech ri winaq aj Israel man käkil taj aretaq 
kätäni ri juluwem ri sibꞌalaj kätunun chupalaj, ri juluwem ri xa tajin 
käsach u wäch. 14 Are kꞌu ri winaq aj Israel man xkichꞌobꞌ taj. Mäjaꞌ kꞌu 
käkichꞌobꞌ waꞌ kämik. Rumal riꞌ aretaq käkisikꞌij ri ojer trato, ri chꞌuqbꞌal 
ri xukoj ri qa mam Moisés are bꞌanowinaq chke chi man käkichꞌobꞌ taj, 
man esam tä kꞌu ri chꞌuqbꞌal riꞌ chkiwäch. Xuwi kꞌu rumal ri Cristo are 
kesax na waꞌ. 15 Kꞌä pa we qꞌij kämik riꞌ, aretaq käkisikꞌij taq ri wuj ri 
xutzꞌibꞌaj ri qa mam Moisés, jeꞌ ta ne kꞌo jun chꞌuqbꞌal ri kubꞌan jechꞌ che 
ri ki chomanik. 16 Aretaq kꞌut jun winaq kätzelej rukꞌ ri Qajaw Jesús, are 
jeꞌ ta ne kesax ri chꞌuqbꞌal riꞌ, kul kꞌu ru chomanik pa saq. 17 Ri Qajaw 
Jesús kꞌut, are ri Espíritu. Jachin kꞌu ri kꞌo ri Loqꞌalaj Espíritu rech ri 
Qajaw Jesús pa ranimaꞌ man kꞌo tä chi riꞌ pu qꞌabꞌ ri ojer Pixabꞌ. 18 Rumal 
kꞌu riꞌ qonojel ri uj man chꞌuqtal tä chi ri qa palaj, xane uj jeꞌ jas jun 
espejo ri käqꞌalajin wi ri jeꞌlalaj u juluwem ri Qajaw Jesús. Je riꞌ ri uj 
nojim jeꞌ tajin kujel na jas ri Cristo, rumal chi ronojel qꞌij käqꞌalajin na 
jubꞌiqꞌ chik che ri jeꞌlalaj u juluwem pa ri qa kꞌaslemal. Are waꞌ ri kubꞌan 
ri Loqꞌalaj Espíritu re ri Qajaw Dios.

4  1 Man käkꞌistaj tä bꞌaꞌ qa kꞌux rumal chi ri Dios u yoꞌm pa qa qꞌabꞌ 
chi käqatzijoj ru Loqꞌ Pixabꞌ ri Areꞌ chrij ri kꞌakꞌ trato rumal chi 

xel u kꞌux chqe. 2 Qetzelam u wäch ri kꞌixbꞌal u bꞌanik xuqujeꞌ ri xa 
käbꞌan chi kꞌuyal. Man keqasubꞌ tä ri winaq, man käqakꞌex tä ru Loqꞌ 
Pixabꞌ ri Dios, xane xuwi käqabꞌij ri qas tzij. Je riꞌ käqaꞌno rech konojel 
ri winaq kuyaꞌ käkinaꞌ na pa kanimaꞌ chi utz ri käqaꞌn cho ri Dios. 3 We 
kꞌu ri Utzalaj Tzij re ri Evangelio ri käqatzijoj are chꞌuqtalik, xaq xuwi 
chkiwäch ri winaq ri xa käsach na ki wäch are chꞌuqtal wi. 4 Rumal chi 
man kekojon taj, ri dios re we uwächulew riꞌ a are bꞌanowinaq chke chi 
sachinaq ri ki chomabꞌal, jeꞌ ta ne chi man kekowin taj kekaꞌyik. Je riꞌ u 
bꞌanom chke rech man käkil tä ri saqil re ri Utzalaj Tzij re ri Evangelio 
chrij ri Cristo ri sibꞌalaj nim u qꞌij. Are kꞌu ri Cristo, are ri qas u wächbꞌal 
ri Dios. 5 Aretaq käqatzijoj ru Tzij ri Dios, man uj taj käqatzijoj qibꞌ, xane 
are käqatzijoj ri Jesucristo chi are Qajaw. Are kꞌu ri uj xuwi käqaqꞌalajisaj 
qibꞌ chi uj patänil taq iwe rumal chi loqꞌ käqil wi ri Jesús. 6 Ri Dios kꞌut 

ri xtaqanik chi kätunun ri saqil pa ri qꞌequm, are kꞌu waꞌ ri xubꞌano chi 
kätunun ru saqil ri Areꞌ pa taq ri qanimaꞌ rech rukꞌ we saqil riꞌ käqetamaj 
chi sibꞌalaj känimarisax u qꞌij ri Dios. Qꞌalaj waꞌ chupalaj ri Jesucristo.

Chujkojon che ri Dios pa ronojel
7 We qꞌinomal riꞌ ajchikaj kꞌo pa ri qa cuerpo ri jeꞌ ta ne e bꞌoꞌj bꞌanom 

rukꞌ ulew. Je riꞌ rech qꞌalaj chi we nimalaj chuqꞌabꞌ riꞌ ri kꞌo qukꞌ, rukꞌ ri 
Dios käpe wi, man qech tä kꞌu uj. 8 Pune käqariq kꞌäx je waꞌ je riꞌ, amaqꞌel 
kujel chupam. Pune sibꞌalaj kujok il, man käkꞌistaj tä kan qa kꞌux. 9 Pune 
käbꞌan kꞌäx chqe kumal ri winaq, man uj wonobꞌam tä kanoq. Pune 
kujqasax cho rulew, kujsoktaj kꞌut, man käsach tä qa wäch. 10 Apawijeꞌ 
ta ne ri kujeꞌ wi kꞌo ri retal ru kämikal ri Jesús che ri qa cuerpo, are waꞌ 
ri kꞌäx ri tajin käqariqo. Je riꞌ rech xuqujeꞌ qꞌalaj ru kꞌaslemal ri Jesús pa 
taq ri qa kꞌaslemal uj. 11 Ri uj ri kꞌä uj kꞌasal na, ronojel qꞌij uj kꞌo cho ri 
kämikal rumal rech ri Jesús, rech ru kꞌaslemal ri Jesús käqꞌalajin pa taq 
ri qa cuerpo uj ri xa käsach ki wäch. 12 Ri uj, rumal ru tzijoxik ru Loqꞌ 
Pixabꞌ ri Dios, xa jubꞌiqꞌ man käpe ri kämikal pa qa wiꞌ. Are kꞌu ri ix xa 
tajin kiriq na ri kꞌaslemal.

13 Ru Loqꞌ Pixabꞌ ri Dios ri Tzꞌibꞌtalik kubꞌij: “Xinkojon che ri 
Dios. Rumal kꞌu riꞌ xintzijonik,” —kächaꞌ. Ri uj xuqujeꞌ jeꞌ käqaꞌno. 
Kujkojon che ri Dios, rumal kꞌu riꞌ kujtzijonik. 14 Qetam kꞌut chi ri 
Dios ri xukꞌastajisaj ri Qajaw Jesús chkixol ri käminaqibꞌ, ri uj xuqujeꞌ 
kujukꞌastajisaj na chkixol ri käminaqibꞌ junam rukꞌ ri Jesús. Kujukꞌam kꞌu 
na bꞌi chuwäch ri Areꞌ junam iwukꞌ ix. 15 Ronojel waꞌ xbꞌantajik chubꞌanik 
utzil chiwe. Je riꞌ rech we e kꞌia ri käkiriq ri nimalaj u toqꞌobꞌ ri Dios, e 
kꞌia xuqujeꞌ ri käkiya na maltioxinik che ri Areꞌ rech känimarisax kꞌu na 
u qꞌij ri Dios.

16 Rumal riꞌ man käkꞌistaj tä qa kꞌux. Pune we qa cuerpo riꞌ xa tajin 
kärijobꞌik, ri qanimaꞌ kꞌut tajin kubꞌan na kꞌakꞌ ronojel qꞌij. 17 Ri kꞌäxkꞌol 
ri käqariq pa we kꞌaslemal riꞌ man nim tä waꞌ, xane xa re kiebꞌ oxibꞌ qꞌij. 
Kuya kꞌu chqe chi käqariq na qe ri nimarisabꞌal u qꞌij ri Dios ri man kꞌo 
tä u kꞌisik, ri sibꞌalaj nim na chuwäch ri kꞌäxkꞌol. 18 Mäkuꞌbꞌi bꞌaꞌ qa kꞌux 
chkij ri jastaq ri keilitajik, xane are kuꞌl qa kꞌux chkij ri man keilitaj taj, 
rumal chi ri jastaq ri keilitajik xa käsach ki wäch, are kꞌu ri man keilitaj 
taj man kꞌo tä ki kꞌisik.

5  1 Qetam kꞌut chi we käsach u wäch ri qa cuerpo ri jeꞌ jas jun ja ri 
man naj taj kuchꞌijo, kꞌo chi na jun qachoch ri u bꞌanom u bꞌanik ri 

Dios pa ri kaj ri man käsach tä u wäch. Are jun ja ri man xa tä bꞌanom 
kumal winaq. 2 Qas tzij ri uj, ri kꞌä uj kꞌo na pa ri qa cuerpo riꞌ, kujel chꞌuj 
rumal chi are sibꞌalaj käqaj kujqꞌax pa ri qachoch ri kꞌo chilaꞌ chikaj. 3 Ri 
qachoch jelaꞌ are jun kꞌakꞌ cuerpo waꞌ ri jeꞌ ta ne jun atzꞌiaq ri kujuchꞌuq 
na rech man kujchꞌani tä kanoq. 4 Ri uj, ri kꞌä uj kꞌasal na pa we qa 

cuerpo ri jeꞌ ta ne jun ja, kujel chꞌuj, käqanaꞌ kꞌu kꞌäx pa qanimaꞌ. Man 
are tä chi käqaj chi käsach u wäch ri qa cuerpo ajuwächulew, xane are 
käqaj jun qa cuerpo chik ri kujuchꞌuqu jeꞌ jas jun kꞌakꞌ atzꞌiaq rech ri qa 
cuerpo ri xa käsach u wäch käkꞌextaj na waꞌ rumal ri jun kꞌaslemal chik 
ri man kꞌo tä u kꞌisik. 5 Are kꞌu ri Dios xbꞌanow chqe chi jeꞌ qa bꞌanik waꞌ. 
U yoꞌm kꞌu ri Loqꞌalaj Espíritu pa qanimaꞌ. Are kꞌutbꞌal waꞌ chi qas tzij 
kuya na ronojel ri xuchiꞌj chqe.

6 Rumal riꞌ amaqꞌel ronojel qꞌij käkuꞌbꞌi qa kꞌux chrij ri Dios. Qetam chi 
ri uj, ri kꞌä uj kꞌo pa we cuerpo riꞌ, jeꞌ ta ne man uj kꞌo tä cho qachoch 
rumal chi mäjaꞌ uj kꞌo rukꞌ ri Qajaw Jesús. 7 Ri käqaꞌn ronojel qꞌij, käqaꞌn 
waꞌ rukꞌ kojonik. Man are tä käkuꞌbꞌi qa kꞌux chrij ri käqilo. 8 Sibꞌalaj 
käkuꞌbꞌi kꞌu qa kꞌux chrij ri Dios. Käqaj ta ne chi mat uj kꞌo chi waral pa 
we qa cuerpo riꞌ rech kuyaꞌ kujekꞌol cho ja rukꞌ ri Qajaw Jesús. 9 Rumal 
riꞌ are käqaj käqaꞌn ronojel qꞌij jachike ri utz käril wi ri Qajaw Jesús, 
we uj kꞌo waral pa ri qa cuerpo o man uj kꞌo tä chi waral. 10 Qonojel 
kꞌut rajwaxik kujetakꞌal na chuwäch ri Cristo rech kuqꞌat tzij pa qa wiꞌ. 
Chqajujunal kꞌut käqakꞌam na ri tojbꞌal re ri xqaꞌn pa ri qa kꞌaslemal 
waral cho we uwächulew, we are utz o man utz tä riꞌ ri xqaꞌno.

Waral käqil wi chi ru Loqꞌ Pixabꞌ ri Dios ri käqatzijoj 
kuya utzil chkixol ri winaq rukꞌ ri Dios

11 Rumal kꞌu riꞌ ri uj ri qetam chi rajwaxik käqaxej qibꞌ cho ri Dios, 
käqakoj qa chuqꞌabꞌ rech käkikoj ri winaq chi qas tzij ri käqabꞌij. Ri Dios 
kꞌut retam jas ri qa bꞌanik. Kwaj ta na chi ri ix xuqujeꞌ kinaꞌ pa iwanimaꞌ chi 
utz qa bꞌanik. 12 Man xa tä tajin käqaya qa qꞌij chbꞌil qibꞌ jumul chik, xane 
tajin käqaya chiwe ix chi kꞌo jas che kuyaꞌ käkuꞌbꞌi i kꞌux chqij pa ronojel. 
Je riꞌ rech kꞌo ri kibꞌij chutoꞌik iwibꞌ chkiwäch ri käkaꞌn nimal xa rumal 
ri ki bꞌanik ri winaq, man rumal tä ri kꞌo pa ri kanimaꞌ. 13 We kichomaj ix 
chi xa kujel chꞌuj chupam ri käqaꞌno, are chuyaꞌik u qꞌij ri Dios riꞌ. We kꞌu 
kichomaj chi man kujel tä chꞌuj, utz ri qa chomanik, are chubꞌanik utzil riꞌ 
chiwe ix. 14 Are kꞌu ri rutzil ranimaꞌ ri Cristo kätaqan pa qanimaꞌ. Qetam 
kꞌut chi xa jun ri xkäm che qa kꞌexwäch qonojel. Rumal riꞌ are jeꞌ ta ne chi 
ri uj qonojel xujkämik aretaq xkäm ri Areꞌ rumal qech. 15 Ri Cristo xkäm 
rumal kech konojel ri winaq, rech ri e kꞌaslik man käkaꞌn tä chik xa jas ri 
käkaj ri e areꞌ, xane are käkaꞌno jas ri kraj ri Cristo ri xkämik, ri xuqujeꞌ 
xkꞌastaj chkixol ri käminaqibꞌ rumal kech. 16 Rumal riꞌ ri qa chomanik 
uj kämik chkij ri winaq man junam tä chi rukꞌ ri ki chomanik ri winaq 
ajuwächulew. Pune nabꞌe kanoq jeꞌ qa chomanik waꞌ chrij ri Cristo jas ri ki 
chomanik ri winaq ajuwächulew, man jeꞌ tä chi kꞌu qa chomanik waꞌ chrij 
ri Areꞌ kämik. 17 Je kꞌu riꞌ ri winaq ri xa jun chik rukꞌ ri Cristo, jeꞌ ta ne chi 
xil na u wäch jumul chik. Jun chi wi ru kꞌaslemal. Ri ojer u kꞌaslemal xsach 
u wäch, kämik kꞌut ronojel are kꞌakꞌ chik.

18 Ronojel waꞌ are ri Dios käbꞌanowik, ri xuya utzil chqaxol rukꞌ Areꞌ 
rumal ri Cristo. Xuya kꞌu pa qa qꞌabꞌ ru tzijoxik chi kuyaꞌ keutzir ri winaq 
rukꞌ ri Areꞌ. 19 Kel kubꞌij chi rumal ri Cristo ri Dios tajin kerutzirisaj 
konojel ri winaq rukꞌ ri Areꞌ rech man kukoj tä chi pa kuenta ri ki mak. 
Xuya kꞌu pa qa qꞌabꞌ uj ru tzijoxik ru Loqꞌ Pixabꞌ chke ri winaq rech 
keutzir rukꞌ ri Dios. 20 Rumal riꞌ uj petinaq, uj u taqoꞌn ri Cristo, jeꞌ ta ne 
chi are ri Dios tajin käbꞌochiꞌn chiwe rumal qech uj. Kixqabꞌochiꞌj bꞌaꞌ 
rumal ri Cristo: ¡Chixutzir rukꞌ ri Dios! —kujchaꞌ. 21 Ri Cristo man kꞌo tä 
jun mak xubꞌano. Xa kꞌu rumal qech uj xbꞌan che rumal ri Dios chi jeꞌ ta 
ne ajmak, rech ri uj rumal chi xa uj jun chik rukꞌ ri Cristo käjikomataj na 
ri qanimaꞌ cho ri Dios.

6  1 Je kꞌu riꞌ ri ix ri junam kixchakun qukꞌ chupatänixik ri Dios, 
kixqabꞌochiꞌj chi nim chiwila wi ri toqꞌobꞌ ri xubꞌan ri Dios chiwe, 

miwetzelaj kꞌu u wäch waꞌ. 2 Kubꞌij kꞌu ri Areꞌ pa ru Loqꞌ Pixabꞌ ri 
Tzꞌibꞌtalik:

Xinto aretaq xabꞌan orar pa jun qꞌij
ri qas utz chubꞌanik waꞌ.

Pa ri qꞌij ri xakꞌam ri nu tobꞌanik
xinto ri xabꞌij, xatintoꞌ kꞌut,

—kächaꞌ. Kämik kꞌut are waꞌ ri utzalaj qꞌij riꞌ, kämik kꞌu riꞌ ri qꞌij ri 
kixkowinik kiriq ru tobꞌanik ri Dios.

3 Kꞌo bꞌaꞌ jas mäqaꞌno ri xa kubꞌano chi jun chik kätzaqik, rech man 
käbꞌix tä ri man utz taj chrij ri käqaꞌno chupatänixik ri Dios. 4 Xane käqaj 
käqaqꞌalajisaj qibꞌ pa ronojel chi uj patänil taq re ri Dios. Qꞌalaj waꞌ aretaq 
sibꞌalaj käqachajij paciencia chuchꞌijik ri kꞌäx, ri mebꞌaꞌil, xuqujeꞌ kꞌia u 
wäch kꞌäxkꞌol. 5 Uj chꞌayom, xuqujeꞌ uj kojom pa cheꞌ. Ki walijisam kibꞌ 
ri winaq chqij, xuqujeꞌ qaꞌnom kꞌäx taq chak. Kꞌia mul elinaq qa waram, 
xuqujeꞌ qa riqom numik. 6 Xuqujeꞌ qa qꞌalajisam chi uj patänil re ri Dios 
rumal chi chꞌajchꞌoj ri qa kꞌaslemal, rumal chi qetam ri qas tzij, kꞌo qa 
paciencia, käqaꞌn utzil, xuqujeꞌ rumal chi kꞌo ri Loqꞌalaj Espíritu pa 
qanimaꞌ, qas kꞌu keqaj nimalaj konojel. 7 Xuqujeꞌ qꞌalaj waꞌ aretaq käqatzijoj 
ri qas tzij, kꞌo kꞌu ru chuqꞌabꞌ ri Dios pa qanimaꞌ. Ri qanimaꞌ ri jikom ru 
yoꞌm ri Dios chqe are waꞌ käqakoj pa ri chꞌoj rukꞌ ri Itzel, xuqujeꞌ che qa 
toꞌik qibꞌ. 8 Kꞌo jutaq mul ri käyiꞌ qa qꞌij, kꞌo kꞌu jutaq mul ri xa tzel kujil wi. 
Kꞌo jutaq mul ri utz qa tzijoxik käbꞌanik, kꞌo kꞌu jutaq mul ri xa kujyoqꞌik. 
Xuqujeꞌ kꞌo jutaq mul ri käbꞌix chqe chi xa uj bꞌanal taq tzij, kꞌo kꞌu jutaq 
mul ri käbꞌix chqe chi käqabꞌij ri qas tzij. 9 Kꞌo jutaq mul ri käbꞌix chqe chi 
man etamtal tä qa wäch, pune qas tzij etamtal qa wäch. Kꞌo jutaq mul ri 
kujopan cho ri kämikal, xaq kꞌu are uj kꞌasal na. Pune käkꞌäjisax qa wäch, 
man uj kämisam tä kꞌut. 10 Pune kꞌo ri kuya bꞌis chqe, kujkikot amaqꞌel 
ronojel qꞌij. Pune uj mebꞌaꞌ, e kꞌia kꞌut ri e qꞌinomarinaq qumal. Pune are jeꞌ 
ta ne chi man kꞌo tä ri jastaq qe, ronojel kꞌut tzꞌaqat u wäch kꞌo qukꞌ.

11 Qachalal aj Corinto, qa bꞌim ronojel chiwe chi saqil. Qas qa 
qꞌalajisam chiwäch ix ronojel ri kꞌo pa qanimaꞌ. 12 Ri uj man kꞌo tä chi 
jas ri mat qa bꞌim chiwe ri kꞌo pa qanimaꞌ. Ix kꞌu riꞌ kꞌo na jas ri man i 
bꞌim tä chqe ri kꞌo pa iwanimaꞌ. 13 Kixinbꞌochiꞌj, jeꞌ jas ri kubꞌan jun tataꞌ 
chke ri ralkꞌual. Chiqꞌalajisaj chnuwäch ri qas kꞌo pa ri iwanimaꞌ jeꞌ jas ri 
xinbꞌan in iwukꞌ ix.

Ri apóstol Pablo kubꞌij chi uj riꞌ ri nimalaj rachoch ri Dios
14 Mibꞌan iwachiꞌl chke winaq ri man e kojonelabꞌ taj, mixkꞌuli kꞌu kukꞌ. 

We je riꞌ kibꞌano, man junam tä i wäch riꞌ kixkꞌojiꞌk. ¿A kärachiꞌlaj lo 
ribꞌ ri jikomal rukꞌ ri etzelal? ¿A rachiꞌl lo ribꞌ ri saqil rukꞌ ri qꞌequmal? 
¡Man jeꞌ tä riꞌ! 15 ¿A käjunamataj lo u wäch ri Cristo rukꞌ ri Satanás? ¿A 
käjunamataj lo u wäch ri kojonel rukꞌ ri man kojonel taj? ¡Man jeꞌ taj! 
16 ¿A kuyaꞌ lo kukꞌulaj ribꞌ ri nimalaj rachoch Dios kukꞌ ri tiox ri xa e 
bꞌanom kumal winaq? ¡Man kuyaꞌ taj! Ix kꞌu riꞌ ri ix nimalaj rachoch ri 
kꞌaslik Dios, jeꞌ jas ri xubꞌij ri Areꞌ:

Kinkꞌoji na kukꞌ, kinwakat kꞌu na chkixol.
Kinok na che ri ki Dios,
ri e areꞌ kꞌut kebꞌok na che ri nu winaq in,

—kächaꞌ.
17 Rumal riꞌ xuqujeꞌ kubꞌij ri Qajaw Dios:

Chixel kukꞌ we winaq riꞌ,
chitasa kꞌu iwibꞌ chkij.

Kꞌo jas michapo ri äwas u chapik chiwe,
kixinkꞌulaj kꞌu na.

 18 Kinok kꞌu na che ri i Tat,
ri ix kꞌut kixok na che taq

ri nu kꞌojol, nu miaꞌl,
—kächa ri Qajaw Dios ri kꞌo ronojel u wäch chuqꞌabꞌ rukꞌ.

7  1 Je kꞌu riꞌ, loqꞌalaj taq qachalal, are waꞌ ri kuchiꞌj ri Dios chqe. 
Rumal riꞌ rajwaxik käqatas qibꞌ chrij ronojel äwas ri kutzꞌiloj ri qa 

cuerpo, xuqujeꞌ ri qanimaꞌ. Qas qajacha ri qa kꞌaslemal pu qꞌabꞌ ri Dios, 
nim qila wi ri Areꞌ, qaxej kꞌu qibꞌ chuwäch.

Ri apóstol Pablo käkikot kumal ri kojonelabꞌ aj Corinto
2 ¡Qas chujkꞌol bꞌaꞌ pa iwanimaꞌ! Man kꞌo tä yaꞌ jun ri qaꞌnom kꞌäx che, 

man kꞌo tä jun ri mat qaꞌnom ri utz rukꞌ, man kꞌo tä kꞌu jun ri qa subꞌum. 
3 Man kinbꞌij tä waꞌ chiwe chubꞌixik chi kꞌo i mak. Nu bꞌim kꞌu chiwe 
nabꞌe kanoq chi ix kꞌäx pa wanimaꞌ. We kujkꞌasiꞌk, junam kujkꞌasiꞌk, we 
kꞌu kujkämik, junam kujkämik. 4 Käkuꞌbꞌi nu kꞌux chiwij. Sibꞌalaj kinkikot 
iwumal. Chupam ronojel ri kꞌäx ri käqariqo xa sibꞌalaj käwalijisax ri 
wanimaꞌ, nim kꞌu ri kikotemal kinnaꞌ iwumal.

5 Tzaretaq xujopan pa Macedonia man kꞌo tä jubꞌiqꞌ uxlanem qa riqom, 
xane qa riqom kꞌäx pa ronojel. Kꞌäxkꞌol je riꞌ, kꞌäxkꞌol je waꞌ, xuqujeꞌ 
xpe chꞌoj kukꞌ nikꞌiaj chik. Xaq kꞌu qa xeꞌm qibꞌ. 6 Are kꞌu ri qa Dios 
ri kuwalijisaj kanimaꞌ ri kebꞌisonik, xuwalijisaj ri qanimaꞌ uj rumal ri 
ropanik ri Tito. 7 Man xuwi tä kꞌu rumal ri ropanik ri areꞌ, xane xuqujeꞌ 
rumal chi ri ix iwalijisam ri ranimaꞌ ri areꞌ. Ri areꞌ xutzijoj chqe chi 
sibꞌalaj kiwaj kiwil qa wäch. Xuqujeꞌ xubꞌij chqe chi sibꞌalaj kixbꞌisonik, 
chi sibꞌalaj kixok il wumal in. Rumal kꞌu riꞌ sibꞌalaj xinkikot na.

8 Pune kꞌu ri wuj ri xintzꞌibꞌaj bꞌik xuya bꞌis chiwe, man kinbꞌison tä kꞌu 
in kämik chi xintzꞌibꞌaj waꞌ chiwe. We kꞌu xinbꞌison jubꞌiqꞌ, man naj tä 
riꞌ, rumal chi xinwilo chi man naj taj xixbꞌison ix rumal ri wuj. 9 Kämik 
kꞌut kinkikotik, man rumal tä rech chi xinya bꞌis chiwe, xane rumal chi 
ri bꞌis ri xinaꞌ xubꞌano chi xikꞌex ri i chomanik, xikꞌex kꞌu ri iwanimaꞌ. 
Ri ix xichꞌij ri bꞌis, je riꞌ chi utz xilitaj waꞌ cho ri Dios. Je riꞌ man xa tä 
are jun kꞌäx ri xqaꞌn uj chiwe. 10 Ri bꞌis ri kuchꞌij jun ri utz kilitaj cho 
ri Dios kubꞌano chi jun winaq kukꞌex ru chomanik, kukꞌex ri ranimaꞌ, 
kuriq kꞌu ru tobꞌanik ri Dios. Man kuyaꞌ tä kꞌu käqabꞌisoj waꞌ. Are kꞌu ri 
bꞌis ri kuya ruwächulew xa kukꞌam loq ri kämikal. 11 Ri ix xichꞌij ri bꞌis 
je riꞌ chi utz xilitaj waꞌ cho ri Dios. ¡Chiwilampe kꞌut ri xukꞌam loq waꞌ 
pa ri i kꞌaslemal! Xubꞌano chi xichomaj rij ri xbꞌanik, xiqꞌalajisaj kꞌut jas 
ri i bꞌanom. Xubꞌano chi xpe iwoyowal che ri ajmak, xuqujeꞌ xixej iwibꞌ. 
Xubꞌano chi kiwaj kiwil nu wäch. Xiya kꞌu i tzij chukꞌäjisaxik u wäch ri 
xbꞌanow ri mak. Pa ronojel waꞌ xiqꞌalajisaj chi man kꞌo tä i mak ix che 
ronojel ri xbꞌantajik. 12 Je kꞌu riꞌ, aretaq xintzꞌibꞌaj bꞌi ri wuj chiwe, man 
qas tä are tajin kinchomaj ri winaq ri xmakunik, man are tä kꞌu ri xuriq 
kꞌäx rumal, xane are kwaj chi qas kiwetamaj chuwäch ri Dios chi sibꞌalaj 
kixok il chqe. 13 Rumal riꞌ kuꞌl qa kꞌux kämik.

Man xuwi tä waꞌ ri kuꞌl wi qa kꞌux, xane sibꞌalaj kujkikot na aretaq 
käqilo chi nim ri kikotemal ri kꞌo pa ranimaꞌ ri Tito. Ri ix iwonojel 
sibꞌalaj xitoꞌ rech man kꞌo tä bꞌis xunaꞌ aretaq xkꞌoji iwukꞌ. 14 Man xaq tä 
kꞌu loqꞌ ri xinbꞌij che ri Tito chi sibꞌalaj kinkikot iwumal. Xane ronojel 
ri qa bꞌim chiwe ix are qas tzij, jeꞌ kꞌut xuqujeꞌ ri xqabꞌij chiwij che ri 
Tito are qas tzij. Are laꞌ chi sibꞌalaj kujkikot iwumal. 15 Más ix loqꞌ kꞌu na 
chuwäch ri Tito aretaq känaꞌtaj che chi iwonojel ix xibꞌano jas ri xixutaq 
wi, xuqujeꞌ chi nim xiwil wi aretaq xopan iwukꞌ, xikꞌulaj, man xibꞌan tä 
kꞌu nimal chuwäch. 16 Sibꞌalaj kinkikot na rumal chi kuyaꞌ qas käkuꞌbꞌi nu 
kꞌux chiwij.

Chiya ri kajwataj chke ri qachalal mebꞌaꞌibꞌ

8  1 Kämik kꞌut, qachalal, käqaj käqabꞌij chiwe jas u bꞌanom ri nimalaj 
u toqꞌobꞌ ri Dios pa ki wiꞌ ri qachalal kojonelabꞌ pa taq ri tinimit re 

Macedonia. 2 Ri e areꞌ, pune sibꞌalaj ki riqom kꞌäx, sibꞌalaj kꞌut xebꞌok il 

rumal, nim ri kikotemal kꞌo pa kanimaꞌ. Pune sibꞌalaj e mebꞌaꞌ, ki yoꞌm 
kꞌia sipanik ri xpe pa kanimaꞌ jeꞌ ta ne e qꞌinomabꞌ. 3 Kinbꞌij ri xinwilo, 
chi ronojel ri xekowin chuyaꞌik, are pa kanimaꞌ xpe wi. Man xuwi tä kꞌu 
xkiya jampaꞌ ri xekowin che, xane xkikoj ki chuqꞌabꞌ chuyaꞌik jubꞌiqꞌ chik. 
4 Sibꞌalaj xujkibꞌochiꞌj chi käqaya chke chi ri e areꞌ xuqujeꞌ ketobꞌ chke 
ri qachalal ri kꞌo ki rajwaxik. 5 ¡Nim na ri xkaꞌno chuwäch ri xqachomaj 
uj chi kekowin che! Nabꞌe xkijach kibꞌ pu qꞌabꞌ ri Qajaw Dios, te kꞌu riꞌ 
xkijach kibꞌ chqe uj chunimaxik ri xqabꞌij chke junam jas ru rayibꞌal ri 
Dios. 6 Rumal riꞌ xqataꞌ toqꞌobꞌ che ri Tito chi kutaqej u bꞌanik ru chaplem 
loq, are ru mulixik chixol ri tobꞌanik ri käpe pa iwanimaꞌ. 7 Ri ix kꞌut nim 
ri i bꞌanom pa ronojel: sibꞌalaj kixkojonik, sibꞌalaj kixnaꞌwik keitijoj ri 
winaq, sibꞌalaj kꞌo iwetambꞌal, sibꞌalaj kixok il che ronojel, xuqujeꞌ sibꞌalaj 
kujiwaj. Rumal riꞌ rajwaxik bꞌaꞌ xuqujeꞌ chi nim chibꞌana che ki toꞌik ri 
qachalal ri kꞌo ki rajwaxik. 

8 Man are tä jun taqanik waꞌ ri tajin kinya chiwe. Xuwi kwaj chi 
kiwetamaj ri tajin käkaꞌn nikꞌiaj kojonelabꞌ chik ri sibꞌalaj käkaj 
ketobꞌanik rech käqꞌalajinik we qas tzij keiwaj ix ri qachalal. 9 Iwetam 
chi kꞌu ix ri nimalaj toqꞌobꞌ ri xubꞌan ri Qajaw Jesucristo chiwe. Ri Areꞌ 
qꞌinom, xubꞌan kꞌu mebꞌaꞌ che ribꞌ chubꞌanik utzil chiwe, rech rumal ru 
mebꞌaꞌil ri Areꞌ ri ix kixqꞌinomarik.

10 Chubꞌanik utzil chiwe kinya ri nu chomanik chrij ronojel waꞌ. Ri 
ix junabꞌir utz xibꞌano xichap loq u bꞌanik we utzil riꞌ. Man xaq tä kꞌu 
xichap u bꞌanik waꞌ, xane rukꞌ nimalaj kikotemal xibꞌan waꞌ. 11 Kämik kꞌut 
chitaqej u bꞌanik waꞌ kꞌä kikꞌis na u wäch rukꞌ nimalaj kikotemal jas ri i 
bꞌanom petinaq loq. Chiya bꞌaꞌ jas ri kixkowin che, jas ri kꞌo iwukꞌ. 12 We 
jun winaq qas kꞌo ru rayibꞌal chuyaꞌik ri tobꞌanik, ri Dios kukꞌamowaj riꞌ 
ri sipanik joropaꞌ ri kꞌo rukꞌ. Ri Areꞌ man kutaꞌ tä ri man kꞌo tä rukꞌ jun.

13 Man are tä kwaj chi xa ix kixkanaj kan pa mebꞌaꞌil rumal ri ki toꞌik 
nikꞌiaj chik. 14 Ri kwaj in are laꞌ chi junam ri jastaq iwe kꞌolik. Kämik ri ix 
kꞌo ri jastaq iwe che ki toꞌik nikꞌiaj chik chupam ri ki rajwaxik. Käpe kꞌu 
na ri qꞌij aretaq kꞌo na ri i rajwaxik ix. Ri e areꞌ kꞌut kixkitoꞌ na ix aretaq 
kꞌo i rajwaxik. Je riꞌ junam ri tewchibꞌal kiriqo. 15 Are je waꞌ jas ri kubꞌij 
ru Loqꞌ Pixabꞌ ri Dios ri Tzꞌibꞌtalik: “Ri jun ri kꞌia xuriqo, man xokꞌow tä 
u wiꞌ ri xkanaj rukꞌ. E kꞌu ri jun ri man kꞌia taj xuriqo, xaq are xubꞌana 
che,” —kächaꞌ.

Waral käqil wi jachin taq ri xetaq bꞌi che rachiꞌl ri Tito
16 Maltiox che ri Dios rumal chi xuya pa ranimaꞌ ri Tito chi sibꞌalaj kok 

il chiwe jas ri kinbꞌan in. 17 Ri are kꞌut xunimaj jas ri xintaq wi. Rumal 
chi ri areꞌ xuqujeꞌ sibꞌalaj kok il chiwe, are kraj käril chi na i wäch. 
Rumal riꞌ kämik pa ranimaꞌ käpe wi ri keꞌk, kopan na iwukꞌ.

18 Junam rukꞌ ri Tito tajin käqataq bꞌi jun qachalal chik. Ri qachalal riꞌ 
sibꞌalaj utz kechꞌaw konojel ri qachalal kojonelabꞌ chrij rumal chi sibꞌalaj 
utz u bꞌanom chutzijoxik ri Utzalaj Tzij re ri Evangelio. 19 Man xuwi tä 
waꞌ, xane xuqujeꞌ are ri areꞌ ri xkichaꞌ ri qachalal kojonelabꞌ che qachiꞌl 
pa ri qa bꞌinem che qa toꞌik pa we chak riꞌ ri tajin käqaꞌno chunimarisaxik 
u qꞌij ri Dios xuqujeꞌ chukꞌutik chi sibꞌalaj kixkikot chubꞌanik ri utzil. 
Waꞌ we chak riꞌ are ru yaꞌik ri käpe pa ranimaꞌ jun che ki toꞌik ri kꞌo ki 
rajwaxik. 20 Je riꞌ tajin käqaꞌno rech man kꞌo tä jun kubꞌij tzij chqij rumal 
rech we nimalaj sipanik riꞌ ri tajin käqamulij. 21 Tajin käqakoj qa chuqꞌabꞌ 
chubꞌanik ri qas taqal u bꞌanik, man xuwi tä chuwäch ri Dios, xane 
xuqujeꞌ chkiwäch ri winaq.

22 Kukꞌ ri e areꞌ tajin käqataq bꞌi jun qachalal chik ri qilom chi sibꞌalaj 
kok il chubꞌanik ronojel. Kämik kꞌut sibꞌalaj käkikotik rumal chi qas 
käkuꞌbꞌi u kꞌux chiwij. 23 We kꞌo jachin jun kꞌo jas kutaꞌ chrij ri Tito, 
chibꞌij che chi are wachiꞌl ri junam kächakun wukꞌ che i patänixik ix. 
We kꞌo jun kꞌo jas kutaꞌ chkij taq ri nikꞌiaj qachalal chik, chibꞌij che chi 
ri e areꞌ e taqowinaq bꞌi ri qachalal kojonelabꞌ, xuqujeꞌ chi käkinimarisaj 
u qꞌij ri Cristo. 24 Rumal riꞌ, chikꞌutu bꞌaꞌ chi qas tzij keiwaj ri e areꞌ. Je 
riꞌ rech käketamaj konojel ri qachalal kojonelabꞌ. Xuqujeꞌ rech ketam chi 
man xaq tä loqꞌ käqabꞌij chi kujkikot uj iwukꞌ.

Ri kojonelabꞌ aj Corinto ketobꞌ chke ri qachalal ri kꞌo ki rajwaxik

9  1 Chrij kꞌu ri puaq ri kämulix che ki toꞌik ri qachalal kojonelabꞌ, qas 
tzij chi man rajwaxik tä chi kꞌo na ri kintzꞌibꞌaj bꞌi chiwe. 2 Je riꞌ, 

rumal chi wetam chik chi kꞌo ri utzalaj i rayinik che ki toꞌik. Amaqꞌel 
kꞌut kinkikot chubꞌixik waꞌ chke ri kojonelabꞌ aj Macedonia chi ri ix, ri ix 
aj Acaya, sibꞌalaj kiwaj kixtobꞌanik. Junabꞌir kꞌut i chaplem loq u bꞌanik 
waꞌ. E kꞌia kꞌut chke ri aj Macedonia ri sibꞌalaj xyaktaj kanimaꞌ rumal ri 
nimalaj kikotemal ri kꞌo pa iwanimaꞌ ix. 3 Pune je riꞌ, e nu taqom kꞌu bꞌi 
ri qachalal riꞌ iwukꞌ rech qas jeꞌ kelik jas ri utz ri nu bꞌim chiwij chrij 
we tobꞌanik riꞌ. Kel kubꞌij chi qas tzij kibꞌan u bꞌanik iwibꞌ che ki toꞌik 
ri qachalal jas ri nu bꞌim kanoq. 4 We ne e kꞌo jujun aj Macedonia kebꞌeꞌ 
wukꞌ in, te kꞌu riꞌ aretaq kujopanik mäjaꞌ kimulij we tobꞌanik riꞌ. We je riꞌ, 
xa kel na qa kꞌixbꞌal uj riꞌ rumal chi sibꞌalaj qa kuꞌbꞌam qa kꞌux chiwij. E 
ta kꞌu lo ri ix, ¿a mat kel na i kꞌixbꞌal riꞌ? 5 Rumal riꞌ tzrajwaxik wi xintaꞌ 
toqꞌobꞌ chke ri qachalal chi keopan iwukꞌ nabꞌe rech kixkitoꞌ chumulixik 
apan ri sipanik ri i bꞌim chi kiya petinaq loq. Je riꞌ ri sipanik ri kimulij 
kꞌo chik aretaq kujopanik, qꞌalaj kꞌut chi xpe pa ri iwanimaꞌ, man xa tä 
käqatoqꞌij na chiwe.

6 Chnaꞌtaj waꞌ chiwe: Jachin ri man nim taj kutiko, man nim tä riꞌ ri 
kuyako. Jachin kꞌu ri nim kutiko, nim na riꞌ ri kuyako. 7 Chijujunal bꞌaꞌ 
chiya jampaꞌ ri käpe pa iwanimaꞌ, man rukꞌ tä bꞌis, man xa tä kätoqꞌix 

chiwe, rumal chi ri Dios loqꞌ käril wi jachin ri kuya rukꞌ kikotemal. 8 Ri 
Dios käkowinik kuya ronojel u wäch nimaq taq tewchibꞌal chiwe rech je 
riꞌ amaqꞌel kꞌo ronojel ri kajwataj chiwe, xuqujeꞌ rech sibꞌalaj kꞌo na iwe 
ronojel ri rajwaxik chubꞌanik ronojel u wäch utzil. 9 Ru Loqꞌ Pixabꞌ ri Dios 
ri Tzꞌibꞌtalik kubꞌij:

U yoꞌm kꞌia u wäch tobꞌanik
chke ri mebꞌaꞌibꞌ.

Ri utzil ri kubꞌano man kꞌo tä u kꞌisik,
—kächaꞌ. 10 Ri Dios ri kuya ri ijaꞌ ri kätikik, ri kuya ronojel u wäch ri 
kätijik, kuya na ronojel ri kajwataj chiwe che taq ri i tikoꞌn, xuqujeꞌ 
keukꞌiyisaj na rech sibꞌalaj kewächinik. Je riꞌ rech kixkowinik kibꞌan 
ronojel u wäch utzil. 11 Je riꞌ ri ix kꞌo na ronojel u wäch qꞌinomal iwukꞌ 
rech kixkowinik kisipaj ri käpe pa iwanimaꞌ. Rumal kꞌu qech uj ri 
kujkꞌamow bꞌi ri puaq, ri qachalal ri käkikꞌam na ri sipanik ri kitaq 
bꞌik sibꞌalaj käkiya na maltioxinik che ri Dios. 12 Je riꞌ, rumal chi aretaq 
käqaya we tobꞌanik riꞌ chke ri qachalal man xuwi taj käqaya ri rajwaxik 
chke, xane rumal waꞌ tajin käqaꞌno chi ri e areꞌ sibꞌalaj käkiya na 
maltioxinik che ri Dios. 13 Ri e areꞌ käkiya na u qꞌij ri Dios. We tobꞌanik 
riꞌ kukꞌut chkiwäch ri e areꞌ chi ri ix sibꞌalaj kixniman che ri Utzalaj Tzij 
re ri Evangelio ri kätzijox chrij ri Cristo. Xuqujeꞌ käkinimarisaj na u qꞌij 
ri Dios rumal ri tobꞌanik ri xpe pa iwanimaꞌ chke ri e areꞌ, xuqujeꞌ chke 
konojel. 14 Käkaꞌn kꞌu na orar pi wiꞌ, sibꞌalaj loqꞌ kꞌut kixkil na rumal chi 
qꞌalaj ri nimalaj u toqꞌobꞌ ri Dios ri i riqom. 15 Qamaltioxij bꞌaꞌ che ri Dios 
ri u sipam chqe, ri sibꞌalaj loqꞌ, ri man kꞌo tä jeꞌ wi, ri man käqariq tä tzij 
chumaltioxixik.

Ri apóstol Pablo kubꞌij chi yoꞌm taqanik pu qꞌabꞌ rumal ri Qajaw Dios

10  1 In waꞌ, ri Pablo, kixinbꞌochiꞌj rumal ri nimalaj u toqꞌobꞌ ri 
Cristo, xuqujeꞌ rumal ri nimalaj rutzil ranimaꞌ. Käbꞌixik chi 

aretaq in kꞌo iwukꞌ sibꞌalaj man kinbꞌan tä nimal. Käbꞌix kꞌut chi aretaq 
man in kꞌo tä iwukꞌ ko kixinchꞌabꞌej bꞌi pa taq ri nu wuj ri kintzꞌibꞌaj 
bꞌi chiwe. 2 Kixinbꞌochiꞌj bꞌaꞌ chi aretaq kinopan iwukꞌ, mikoj i chuqꞌabꞌ 
chwe rech kꞌäx kinchꞌaw chke jujun chiwe ix ri käkibꞌij chi man utz tä 
ri käqaꞌn pa ri qa kꞌaslemal. Käkibꞌij chi xa are käqaꞌno jas ri käkaꞌn ri 
winaq ajuwächulew. Kinya kꞌu nu tzij in chi kintakꞌabꞌa wibꞌ chkiwäch 
waꞌ we winaq riꞌ. 3 Qas tzij chi ri uj xaq uj winaq. Man kujchꞌojin tä kꞌut 
jas ri winaq ajuwächulew. 4 Je riꞌ, rumal chi aretaq kujchꞌojinik man jeꞌ 
tä kujchꞌojinik jas ri kechꞌojin ri winaq, xane are käqakoj ri chuqꞌabꞌ ri u 
yoꞌm ri Dios chqe chusachik u wäch apachike ri käkikoj ri winaq che ki 
toꞌik kibꞌ. 5 Je riꞌ kujkowinik käqasach u wäch apachike tzijtal ri käkiyak 
ri winaq chqij, xuqujeꞌ apachike u wäch qꞌatebꞌal ri rukꞌ nimal käkikojo 
rech ri winaq man qas tä käketamaj u wäch ri Dios. Käqachap na ronojel 

ri ki chomanik ri winaq, käqaya kꞌu pu qꞌabꞌ ri Cristo rech keniman che 
ri Areꞌ. 6 Aretaq kꞌut ri ix iwetam chik jas riꞌ ri qas kojonik, käqaya qa tzij 
chukꞌäjisaxik ki wäch ri man keniman taj.

7 Ri ix are keiwil ri winaq jas ri ki bꞌantajik. We kꞌo jun kunaꞌ pa 
ranimaꞌ chi qas rech ri Cristo, qas kuchomaj bꞌaꞌ chi jas ri areꞌ rech ri 
Cristo ri uj xuqujeꞌ uj rech ri Cristo. 8 Pune bꞌaꞌ kinya jubꞌiqꞌ u wiꞌ ri 
taqanik ri kꞌo pa qa qꞌabꞌ, man kinkꞌix taj. Yoꞌm kꞌu we taqanik riꞌ pa qa 
qꞌabꞌ rumal ri Qajaw Dios rech käkꞌoji u chuqꞌabꞌ ri i kojonik. Man are 
tä kꞌu chusachik i wäch. 9 Man kwaj taj chi kichomaj chi xa kixinxibꞌij 
kumal taq ri nu wuj. 10 Käbꞌixik chi sibꞌalaj kꞌäx kinchꞌaw chiwe pa taq 
ri nu wuj, chi sibꞌalaj kꞌäx kätaq ri tzij ri kꞌo chupam. Käbꞌix kꞌut chi 
aretaq in kꞌo iwukꞌ man kꞌo tä nu chuqꞌabꞌ, xuqujeꞌ ri nu tzij xa tzel 
kätatajik. 11 Jachin kꞌu ri käbꞌin waꞌ we tzij riꞌ rajwaxik käretamaj chi jas 
ri kujchꞌaw pa taq ri qa wuj ri qa taqom bꞌi chiwe aretaq naj uj kꞌo wi, je 
riꞌ xuqujeꞌ kujchꞌaw na aretaq uj kꞌo iwukꞌ chwinaqil.

12 Man kukochꞌ tä qanimaꞌ käqajunamaj qibꞌ kukꞌ jujun ri xa käkiya 
ki qꞌij chbꞌil kibꞌ o käqaꞌn qe jas ri käkaꞌn ri e areꞌ. We winaq riꞌ xa ki 
konil käkaꞌno aretaq xaq e areꞌ kebꞌinik chi utz ri tajin käkaꞌno, aretaq 
käkijunamaj kibꞌ ri jun rukꞌ ri jun chik. 13 Ri uj man käqaꞌn tä nimal che 
jachike ri man yaꞌtal tä chqe. Ri Dios are käkꞌutuw na chqawäch jawijeꞌ 
rajwaxik kujtäni wi chutzijoxik ru Loqꞌ Pixabꞌ ri Areꞌ. Are kꞌu yoꞌwinaq 
chqe chi kujopan iwukꞌ ix pa Corinto. 14 Rumal riꞌ man xujel tä chrij ri 
yaꞌtal chqe. Are ta je riꞌ, we ta mat uj riꞌ ri uj kꞌolinaq chik iwukꞌ. Are 
kꞌu ri uj ri xujopan iwukꞌ nabꞌe chutzijoxik ri Utzalaj Tzij re ri Evangelio 
chrij ri Cristo. 15 Man käqaꞌn tä nimal che ri chak ri kaꞌnom nikꞌiaj chik, 
ri jeꞌ ta ne ri uj, uj bꞌanowinaq waꞌ. Xane käqayej chi ri ix kixkojon na 
más. Rumal chi we je riꞌ kibꞌano, kujkowinik kujchakun na más chixol. 
Man kujel tä kꞌu chrij ri yaꞌtal wi chqe. 16 Te kꞌu riꞌ käqachomaj kujel chi 
na apan rech käqatzijoj na ri Utzalaj Tzij re ri Evangelio pa taq ri nikꞌiaj 
tinimit chik ri e kꞌo apan jelaꞌ chiwe ix. Man käqaꞌn tä kꞌu nimal che ri 
chak ri u bꞌanom jun chik.

17 Jachin ri qas kraj kunimarisaj ribꞌ, are chunimarisaj ribꞌ rumal ri u 
bꞌanom ri Qajaw Dios. 18 Je riꞌ, rumal chi ri winaq ri utz kilitaj wi man 
are tä riꞌ ri utz kächꞌaw chrij chbꞌil ribꞌ, xane are ri käyiꞌ u qꞌij rumal ri 
Dios.

Ri apóstol Pablo kächꞌaw chkij ri juleꞌ winaq 
ri käkaꞌn che kibꞌ chi e apóstoles

11  1 ¡Kwaj ta ne in chi kinikuy na jubꞌiqꞌ, pune bꞌaꞌ jeꞌ kinchꞌawik jas 
jun konalaj winaq! Chibꞌana bꞌaꞌ toqꞌobꞌ, chinikuyu bꞌaꞌ. 2 Sibꞌalaj 

kinnaꞌ kꞌäx pa wanimaꞌ chiwe. Are kꞌu ri Dios yoꞌwinaq waꞌ we kꞌäx riꞌ 
pa wanimaꞌ. Je riꞌ, rumal chi ri ix, ix nu yoꞌm chi che kꞌulanem rukꞌ ri 

Cristo. Are kꞌu kwaj kixintakꞌabꞌa chuwäch ri Areꞌ jeꞌ jas jun qꞌapoj ali ri 
xuwi rukꞌ Areꞌ käkꞌuli wi. 3 Kinxej kꞌu wibꞌ we ne jeꞌ kibꞌano jas ri xubꞌan 
ri Eva ri xsubꞌ rumal ri kumätz rukꞌ ri itzel u noꞌj. We ne rukꞌ jubꞌiqꞌ 
kiya iwibꞌ pa subꞌik, man rukꞌ tä kꞌu ri i chomanik, man rukꞌ tä ronojel 
iwanimaꞌ kixpatänin che ri Cristo. 4 Ri ix kꞌut sibꞌalaj utz kibꞌan che ki 
kꞌulaxik ri winaq ri käkitzijoj jun Jesús chik ri man junam tä rukꞌ ri 
käqatzijoj uj chiwe. Xuqujeꞌ sibꞌalaj utz u kꞌamik jun espíritu chik kibꞌano 
ri man junam tä rukꞌ ri i kꞌamowam chik. Xuqujeꞌ kixkojon che jun 
evangelio chik ri man junam tä rukꞌ ri Utzalaj Tzij re ri Evangelio chrij ru 
tobꞌanik ri Dios ri qa tzijom uj chiwe. 5 Kinchomaj kꞌut chi man are tä nim 
na ki bꞌanik chnuwäch in we juleꞌ apóstoles riꞌ ri man qas e apóstoles, 
ri ix teren chkij. 6 Pune bꞌaꞌ ri in man qas tä rukꞌ utzil kinchꞌawik, ri 
wetamanik kꞌut man jeꞌ tä riꞌ. Qa kꞌutum kꞌu waꞌ chiwäch ix amaqꞌel pa 
ronojel ri qaꞌnom.

7 ¿A xa ta kꞌu lo man utz tä xinbꞌano aretaq xintzijoj ri Utzalaj Tzij re 
ri Evangelio chiwe, man kꞌo tä jas xintoqꞌij chiwe? ¡Man jeꞌ taj! Xinqasaj 
kꞌu nu qꞌij in chbꞌil wibꞌ chubꞌanik utzil chiwe, rech känimar i qꞌij ix. 
8 Xinkꞌam puaq chke nikꞌiaj qachalal kojonelabꞌ chik aretaq xintoj kumal 
rech kinkoj waꞌ che i patänixik ix. 9 Aretaq xinkꞌoji iwukꞌ, man kꞌo tä latzꞌ 
xinya che jachin jun chiwe aretaq kꞌo nu rajwaxik. Ri xajwataj chwe are 
kꞌu xeyoꞌw ri qachalal ri xepe pa Macedonia. Je riꞌ xinchajij wibꞌ rech 
man kꞌo tä latzꞌ xinya chiwe. Jeꞌ kꞌu kintaqej na u bꞌanik waꞌ. 10 Qas jikil 
ri wanimaꞌ, jeꞌ jas ri qas tzij chrij Cristo ri wetamam, chi pa taq ri tinimit 
re ri Acaya man kꞌo tä jun ri käkowinik kesan na chwe ri kikotemal riꞌ ri 
kinnaꞌ pa ri wanimaꞌ. 11 ¿Jas che jeꞌ kinbꞌij waꞌ? ¿A xa lo man kixwaj taj? 
¡Man jeꞌ tä riꞌ! Ri Dios retam chi sibꞌalaj kixwaj.

12 Ri tajin kinbꞌano, kintaqej kꞌu na u bꞌanik waꞌ, rech man kinya tä 
chke ri nikꞌiaj winaq chik ri teꞌ xinbꞌij chiwe chi käkaꞌn ke jas ri käqaꞌn 
uj. Je riꞌ rech man kꞌo tä käkaꞌn wi nimal, rech man kekikot tä na jas ri 
kujkikot wi uj. 13 E areꞌ kꞌu taq waꞌ ri xaq käkibꞌij chi e apóstoles, winaq 
ri xaq kekisubꞌ nikꞌiaj chik, ri käkaꞌn che kibꞌ chi e apóstoles, chi e areꞌ u 
taqoꞌn ri Cristo. 14 Man kajmabꞌal tä kꞌu waꞌ, rumal chi ri Satanás kubꞌan 
che ribꞌ chi are jun ángel re saqil. 15 Rumal riꞌ man kajmabꞌal tä riꞌ chi 
ri patänil taq re ri Satanás xuqujeꞌ käkaꞌn che kibꞌ chi e bꞌanal taq utzil. 
Aretaq kꞌut käpe ri kꞌisbꞌal re ri ki kꞌaslemal we winaq riꞌ, ri tojbꞌal re ri 
käkaꞌno are kok na chkij.

Ri apóstol Pablo kutzijoj ri kꞌäx ri u riqom rumal ru patänixik ri Dios
16 Jumul chik kinbꞌij chiwe: Kꞌo jun muchomaj chi xa in elinaq chꞌuj. We kꞌu 

je waꞌ kichomaj, chiya bꞌaꞌ chwe chi kinchꞌaw iwukꞌ jeꞌ jas jun chꞌuj achi, rech 
ri in kuyaꞌ kinnimarisaj jubꞌiqꞌ wibꞌ. 17 Ri tajin kinbꞌij chanim riꞌ man are tä ri 
Dios in taqowinaq chubꞌixik, xane rukꞌ nu chꞌujlal tajin kinbꞌij waꞌ, jeꞌ ta ne chi 

qas tzij xa tajin kinnimarisaj wibꞌ. 18 Rumal chi e kꞌia ri käkinimarisaj kibꞌ che 
ri jastaq rech ruwächulew, ri in xuqujeꞌ kinnimarisaj na wibꞌ. 19 Rumal chi ri 
ix sibꞌalaj kꞌo ri i noꞌj, utz kꞌu kibꞌan che ki kꞌulaxik ri winaq ri xa e chꞌuj. 20 Ri 
ix sibꞌalaj utz kibꞌan che ki kꞌulaxik ri winaq ri kixkitaq che ki patänixik, ri 
xaq käkichꞌak puaq chiwij, ri kesubꞌun chiwe rukꞌ nimal rech käkaꞌn ke chiwe, 
ri tzel kixkil wi, ri xuqujeꞌ kixkichꞌay chipalaj. 21 Pune bꞌaꞌ kinkꞌixik, kinbꞌij chi 
ri uj man kꞌo tä ri qa kꞌaꞌnal chubꞌanik waꞌ.

Apachike kꞌu ri man käkixej tä wi kibꞌ ri e areꞌ che, ri in xuqujeꞌ man 
kinxej tä wibꞌ che. Xa bꞌaꞌ kinchꞌaw jas jun chꞌuj. 22 ¿A hebreos ri e areꞌ? Ri 
in xuqujeꞌ in hebreo. ¿A e winaq aj Israel ri e areꞌ? Ri in xuqujeꞌ in aj Israel. 
¿A are ri Abraham ki mam ri e areꞌ? Ri in xuqujeꞌ are nu mam ri Abraham. 
23 ¿A e patänil taq re ri Cristo ri e areꞌ? Ri in sibꞌalaj kinpatänij na ri Cristo 
chkiwäch ri e areꞌ, pune bꞌaꞌ jeꞌ kinchꞌaw jas jun chꞌuj aretaq jeꞌ kinbꞌij waꞌ. 
Nim na ri chak nu bꞌanom chkiwäch ri e areꞌ, kꞌia mul kꞌut nu riqom chꞌayik 
chkiwäch ri e areꞌ, kꞌia mul in kojom pa cheꞌ chkiwäch ri e areꞌ, kꞌia mul kꞌut 
tzukum nu kämisaxik kumal ri winaq. 24 Jobꞌ mul xintij ri juwinaq bꞌelejlajuj 
chꞌayik kumal ri winaq aj Israel. 25 Oxmul in chꞌayom rukꞌ cheꞌ kumal ri 
romanos, jumul kꞌut xinbꞌan chabꞌaj. Oxmul xqaj ri barco ri in bꞌenaq wi 
chuxeꞌ ri jaꞌ. Jumul riꞌ xinkꞌoji jun qꞌij rukꞌ jun aqꞌabꞌ puwiꞌ ri nimalaj uwojaꞌ 
re ri mar. 26 Kꞌia mul nu bꞌanom bꞌinem. Xa jubꞌiqꞌ kꞌut man in käminaq pa 
taq nimaq taq jaꞌ, xa jubꞌiqꞌ man in käminaq kumal taq elaqꞌomabꞌ, kumal ri 
nu winaqil in o kumal estranjerabꞌ. Xa jubꞌiqꞌ man in käminaq pa taq tinimit, 
pa taq juyubꞌ, pa ri mar, xuqujeꞌ kumal ri winaq ri xaq käkibꞌij chi e qachalal. 
27 Sibꞌalaj nu riqom kꞌäx pa taq chak ri kuya nimalaj kosik, kꞌia mul kꞌut elinaq 
nu waram. Nu riqom numik, xuqujeꞌ chaqiꞌj chiꞌ. Kꞌia mul man kꞌo tä nu wa. 
Nu riqom kꞌäx rumal ri tew, man xubꞌan tä kꞌu ri watzꞌiaq.

28 Man xuwi tä kꞌu waꞌ ri kꞌäx ri nu riqom, xane ronojel qꞌij sibꞌalaj kinok 
il chke taq konojel ri qachalal kojonelabꞌ. 29 We kꞌo jachin jun ri man kꞌo tä 
u chuqꞌabꞌ, kinnaꞌ waꞌ pa wanimaꞌ chi jeꞌ ta ne in riꞌ man kꞌo tä nu chuqꞌabꞌ. 
We kꞌo jachin jun ri xbꞌan che chi kätzaqik xa rumal ri kubꞌan jun chik, 
ri in kinkꞌixik, xuqujeꞌ käpe woyowal. 30 We rajwaxik kinnimarisaj wibꞌ, 
kinnimarisaj na wibꞌ rumal ri käkꞌutuwik chi man kꞌo tä nu chuqꞌabꞌ. 31 Ri Dios, 
ru Tat ri Qajaw Jesucristo, ri taqal che chi käyiꞌ u qꞌij amaqꞌel ronojel qꞌij pa taq 
ri qꞌij ri junabꞌ ri kepetik, ri Areꞌ retam chi qas tzij ri kinbꞌij. 32 Aretaq xinkꞌoji 
pa ri tinimit Damasco, ri qꞌatal tzij ri käpatänin che ri tat Aretas ri nim taqanel 
xeukoj chajinelabꞌ chiꞌ ri u chiꞌ taq bꞌe re ri tinimit Damasco che nu kꞌamik bꞌi 
pa cheꞌ. 33 Xinqasax kꞌu bꞌi pa jun chikäch rukꞌ jun kolobꞌ pa jun ventana ri kꞌo 
pa ri tapya ri kꞌo chrij ri tinimit. Xa je riꞌ man xinqaj tä pa ki qꞌabꞌ.

Ri apóstol Pablo kutzijoj ri kꞌutum chuwäch rumal ri Dios

12  1 Man kꞌo tä kuchꞌak jun we kunimarisaj ribꞌ. Pune je riꞌ, 
rajwaxik wi chi kintzijon chrij ri xukꞌut ri Qajaw Jesús 

b 12:2 Ri achi riꞌ are ri Pablo mismo. 

chnuwäch, ri xqꞌalajisax rumal. 2 Wetam u wäch jun achi b ri kojonel che 
ri Cristo, xkeꞌ kajlajuj junabꞌ waꞌ xkꞌam bꞌi kꞌä pa ri urox kaj. Man wetam 
tä kꞌut we xkꞌam bꞌi chwinaqil o man chwinaqil taj. Xuwi ri Dios retam. 
3 Wetam kꞌut chi ri achi riꞌ xkꞌam bꞌi chikaj. We chwinaqil xkꞌam bꞌik o 
man chwinaqil taj, man wetam tä waꞌ. Xuwi ri Dios retam. 4 Xkꞌam kꞌu 
bꞌi we achi riꞌ pa ri jeꞌlalaj kꞌolibꞌal “paraíso” u bꞌiꞌ, jawijeꞌ xeuta wi tzij ri 
man etamtal taj, ri man yaꞌtal tä che jun winaq kubꞌij. 5 Ri in kinkowinik 
kinnimarisaj wibꞌ che jun achi jas ri achi riꞌ, ri in kꞌut man kinnimarisaj 
tä wibꞌ, xane xaq xuwi kinnimarisaj wibꞌ che ronojel ri käkꞌutuwik chi 
man kꞌo tä nu chuqꞌabꞌ. 6 Pune ta kꞌu ri in kwaj kinnimarisaj wibꞌ, man 
xa tä kꞌu jun konil riꞌ rumal chi xuwi are tajin kinbꞌij ri qas tzij. Man 
kinbꞌan tä kꞌut rech man kꞌo tä jun kuchomaj chi sibꞌalaj nim na nu bꞌanik 
chuwäch ri kärilo kinbꞌano o ri kuto chi kinbꞌij.

7 Rech man kinnimarisaj tä wibꞌ che ri xuqꞌalajisaj ri Dios chnuwäch, 
ri sibꞌalaj e kajmabꞌal waꞌ, xyaꞌtaj jun kꞌäxalaj yabꞌil chwe ri jeꞌ ta ne jun 
kꞌix ri chꞌikil che ri nu cuerpo. Jun yabꞌil waꞌ, ru taqom loq ri Satanás 
chubꞌanik kꞌäx chwe. 8 Oxmul nu bꞌochiꞌm ri Dios. Xintaꞌ che chi käresaj 
waꞌ we kꞌäx riꞌ pa ri nu cuerpo. 9 U bꞌim kꞌu ri Dios chwe: “Ri nu toqꞌobꞌ 
ri kꞌo pa wiꞌ xuwi waꞌ ri rajwaxik chawe. Qas qꞌalaj kꞌu na ri nu chuqꞌabꞌ 
aretaq ri winaq man kꞌo tä u chuqꞌabꞌ ri areꞌ,” —xcha chwe. Rumal riꞌ 
kinkikotik chi man kꞌo tä nu chuqꞌabꞌ, rech käqꞌalajin ru chuqꞌabꞌ ri Cristo 
pa ri nu kꞌaslemal. 10 Rumal riꞌ kinkikotik chi man kꞌo tä nu chuqꞌabꞌ, 
kinkikotik pune kinyoqꞌik, pune man kꞌo ri kajwataj chwe, pune käbꞌan 
kꞌäx chwe kumal ri winaq, pune kinriq kꞌäxkꞌol rumal ru patänixik ri 
Cristo. Je riꞌ, rumal chi aretaq man kꞌo tä nu chuqꞌabꞌ are chiꞌ kinnaꞌ chi 
qas kꞌo nu chuqꞌabꞌ.

Ri apóstol Pablo sibꞌalaj kok il chke ri qachalal kojonelabꞌ aj Corinto
11 Jeꞌ xinbꞌantaj jun chꞌuj aretaq xinnimarisaj wibꞌ chbꞌil wibꞌ. Ix kꞌut 

xinitaqchiꞌj chi jeꞌ kinbꞌano. Are kꞌu ix riꞌ ri rajwaxik kinimarisaj nu qꞌij. 
Man are tä kꞌu nim na ki bꞌanik chnuwäch in ri juleꞌ taq apóstoles riꞌ ri 
i terenem ix, pune bꞌaꞌ man nim tä nu bꞌanik in chiwäch ix. 12 Ri chak 
ri xinbꞌan iwukꞌ rukꞌ nimalaj paciencia, are xbꞌantaj waꞌ kukꞌ nimaq 
taq kꞌutbꞌal, etal, xuqujeꞌ kajmabꞌal ri xkꞌutuwik chi qas tzij in apóstol. 
13 Man are tä kꞌu nim na xeinwil wi ri nikꞌiaj taq qachalal kojonelabꞌ 
chik chiwäch ix. ¿A xa kꞌäx kinaꞌ ix chwe rumal chi man xintaꞌ tä ri nu 
rajwaxik chiwe? We kꞌu are je riꞌ, xa bꞌaꞌ chisacha nu mak che ri kꞌäx ri 
xinbꞌan chiwe.

14 Kämik kꞌut nu bꞌanom chi u bꞌanik wibꞌ rech kinopan iwukꞌ 
churoxmul. Man kinya tä kꞌu latzꞌ chiwe. Man are tä kꞌu kintzukuj ri kꞌo 

iwukꞌ, xane ix riꞌ ri kintzukuj. Are kꞌu ri nan tat ri rajwaxik käkichꞌak puaq 
che ki tzuqik ri kalkꞌual, man are tä ri alkꞌualaxelabꞌ ri rajwaxik käkichꞌak 
puaq che ri ki nan ki tat. 15 Ri in rukꞌ kikotemal kinsach na ri kꞌo wukꞌ. 
Kinya kꞌu nu tzij, kinriq na in apachike u wäch kꞌäx chubꞌanik utzil chiwe. 
Pune bꞌaꞌ kinwilo chi aretaq sibꞌalaj kixwaj na, ri ix man qas tä kiniwaj in.

16 E kꞌo kꞌu jujun ri pune käkichꞌobꞌo chi man xinya tä latzꞌ chiwe, 
käkibꞌij chi xa xixinsubꞌu rech kixqaj pa nu qꞌabꞌ. 17 ¿A xa ta kꞌu xixinsubꞌ 
rumal jun chke ri xeintaq bꞌi iwukꞌ? ¡Man jeꞌ taj! 18 Xintaꞌ toqꞌobꞌ che ri 
Tito chi kopan na iwukꞌ, xuqujeꞌ xintaq bꞌi ri jun qachalal chik rukꞌ. ¿A 
xa ta kꞌu xixusubꞌ ri Tito? ¿A mat qas tzij chi junam qa noꞌj ri uj kiebꞌ, 
xuqujeꞌ junam ri qanimaꞌ? ¡Jeꞌ, je riꞌ!

19 We ne ri ix kichomaj chi xa tajin käqatoꞌ qibꞌ chiwäch. ¡Man jeꞌ tä kꞌu 
riꞌ! Xane chuwäch ri Dios tajin kujtzijon wi pa ru bꞌiꞌ ri Cristo. Loqꞌalaj 
taq qachalal, ronojel kꞌu waꞌ ri käqaꞌno, käqaꞌn waꞌ rech ri ix käkꞌoji u 
chuqꞌabꞌ ri i kojonik. 20 Kinok il chiwe chi aretaq kinopan iwukꞌ kinriqo 
chi man jeꞌ tä i bꞌanom jas ri kwaj in, xuqujeꞌ chi ri in man jeꞌ tä nu 
bꞌanik in jas ri kiwaj ix. Kinok il chiwe chi kinriq ne chi kꞌo chꞌoj chixol, 
chi kꞌäx kinaꞌ chbꞌil taq iwibꞌ, chi kꞌo iwoyowal, chi kinriq ne chi xuwi 
kitzukuj ri utz chiwe ix, man kitzukuj tä kꞌu ri utz chke nikꞌiaj chik, chi 
kiyak tzijtal, chi kibꞌij tzij chbꞌil taq iwibꞌ, chi kibꞌan i nimal, chi i tukim 
kꞌu iwibꞌ. 21 Kinok il chiwe chi aretaq kinopan chi jumul iwukꞌ, ri nu Dios 
käresaj nu kꞌixbꞌal rumal iwech, kinoqꞌ kꞌu riꞌ rumal chi e kꞌia chiwe ri 
tzojer loq e makuninaq, man ki yoꞌm tä kꞌu kan u bꞌanik ronojel u wäch 
mak ri äwas u bꞌanik cho ri Dios xuqujeꞌ chkiwäch ri winaq, xane xaq 
are käkaꞌn na jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
käkaꞌn kꞌu ke ronojel u wäch etzelal jachike ri utz käkil wi.

Ri apóstol Pablo keupixbꞌaj ri kojonelabꞌ, kuya kꞌu bꞌi rutzil ki wäch

13  1 Are bꞌaꞌ urox mul waꞌ ri kinopan iwukꞌ. Ronojel ri kächomax 
rij rajwaxik kächomax waꞌ rukꞌ ri ki tzij kiebꞌ o we ne oxibꞌ 

qachalal ri käkiqꞌalajisaj ri xbꞌanik (jeꞌ jas ri kubꞌij ru Loqꞌ Pixabꞌ ri Dios 
ri Tzꞌibꞌtalik). 2 Chke ri e makuninaq kan nabꞌe, xuqujeꞌ chke konojel, 
kämik ri naj in kꞌo wi, kinbꞌij chi na jumul ri pixabꞌ ri xinya chiwe 
aretaq xinopan iwukꞌ chukamul, chi we kinopan chi jumul iwukꞌ man 
kintoqꞌobꞌisaj tä na i wäch. 3 Te kꞌu riꞌ kiwil na ri tajin kitzukuj, chi ri 
Cristo, are kächꞌaw iwukꞌ rumal wech in. Ri Cristo kꞌut man are tä jun 
winaq ri man kꞌo tä u chuqꞌabꞌ aretaq kächꞌaw iwukꞌ, xane ri Areꞌ kukꞌut 
na ru chuqꞌabꞌ chixol. 4 Pune qas tzij chi ri Cristo xkämisax cho ri cruz jeꞌ 
ta ne chi man kꞌo tä u chuqꞌabꞌ, kꞌasal ri Areꞌ kämik rumal ru chuqꞌabꞌ ri 
Dios. Ri uj xuqujeꞌ, pune ta ne man kꞌo tä qa chuqꞌabꞌ junam jas ru bꞌanik 
ri Cristo, uj kꞌasal kꞌut junam rukꞌ ri Areꞌ rumal ru chuqꞌabꞌ ri Dios rech 
kujkowinik kujpatänin chiwe ix.

5 Chichomaj bꞌaꞌ pa ri iwanimaꞌ we qas ix kojoninaq che ri Cristo. Qas 
chinaꞌ iwibꞌ jas ri i bꞌanik. ¿A mat kichꞌobꞌo chi ri Jesucristo kꞌo pa ri 
iwanimaꞌ, o we ne xaq kibꞌij chi ix kojoninaq? 6 Kwaj kꞌut chi kiwetamaj 
chi ri uj man xaq tä käqabꞌij chi uj kojoninaq. 7 Käqaꞌn kꞌu orar pi wiꞌ 
cho ri Dios rech ri ix man kibꞌan tä ri man utz taj. Man are tä kꞌu käqaj 
kujilitajik chi ri uj kꞌo qa noꞌj, xane xaq are käqaj chi ri ix kibꞌan ri 
qas utz, pune käbꞌixik chi xa man kꞌo tä qa noꞌj uj. 8 Man kꞌo tä kꞌu jas 
kujkowinik käqaꞌn chrij ri qas tzij, xane xuwi are käqatoꞌ u wiꞌ ri qas tzij. 
9 Rumal riꞌ ri uj kujkikotik aretaq man kꞌo tä qa chuqꞌabꞌ, rech ri ix käkꞌoji 
i chuqꞌabꞌ. Käqataqej kꞌu u bꞌanik orar pi wiꞌ rech qas jeꞌ kixel na jas ri 
kraj ri Dios. 10 Kintzꞌibꞌaj kꞌu bꞌi we wuj riꞌ chiwe mäjoq kinopan iwukꞌ, 
rech aretaq kinopanik man rajwaxik taj kinyajan chiwe aretaq kinkoj ri 
taqanik ri kꞌo pa nu qꞌabꞌ. Are taqanik waꞌ ru yoꞌm ri Qajaw Dios chwe 
chuyaꞌik u chuqꞌabꞌ ri i kojonik, man are tä chusachik i wäch ix. 

11 ¡Chꞌabꞌej chik, qachalal! Chukꞌisbꞌal ronojel kinbꞌij chiwe chi chikojo i 
chuqꞌabꞌ rech qas jeꞌ kixel na jas ri kraj ri Dios, chikuꞌbꞌisala i kꞌux, xa jun 
chixchomanoq, kꞌol utzil chixol. We je riꞌ kibꞌano, ri Dios ri kuya uxlanem 
che ri iwanimaꞌ, ri xuqujeꞌ sibꞌalaj kixraj, käkꞌoji na iwukꞌ. 12 Chiyala 
rutzil i wäch chijujunal. Chitzꞌumaj iwibꞌ chuwäch ri Dios chukꞌutik chi 
kiwaj iwibꞌ. 13 Konojel ri qachalal kojonelabꞌ käkiya bꞌi rutzil i wäch.

14 Are ta bꞌaꞌ ri Qajaw Jesucristo kutoqꞌobꞌisaj i wäch. Chkꞌol ta na ri 
rutzil ranimaꞌ ri Dios iwukꞌ, chkuꞌbꞌisax ta kꞌu i kꞌux iwonojel rumal ri 
Loqꞌalaj Espíritu ri kꞌo iwukꞌ amaqꞌel ronojel qꞌij. Amén. 

